
KOMISIONERI PËR MBROJTJEN NGA DISKRIMINIMI 

 

Nr.______Prot.                            Tiranë, më ___/___/2022 

             

       V E N D I M 
 

Nr. 108, datë  07/06/2022 

Mbështetur në nenin 32, pika 1, gërma a), të ligjit nr. 10 221, datë 04.02.2010 “Për Mbrojtjen 

nga Diskriminimi”1
, të ndryshuar, Komisioneri për Mbrojtjen nga Diskriminimi mori në 

shqyrtim ankesën nr.219, datë 22.11.2021, së z. S.S., ku pretendohet diskriminim për shkak të 

bindjes politike
2
 dhe për çdo shkak tjetër nga ana e Njësisë së Emergjencave Civile, pranë 

Bashkisë Fier. 

Në përfundim të shqyrtimit të ankesës, Komisioneri për Mbrojtjen nga Diskriminimi
3
,  

 

K O N S T A T O I: 

 

I. Parashtrimi i fakteve sipas subjektit ankues. 

Sipas shpjegimeve të dhëna në ankesë, në datën 13.11.2020, rreth orës 18:20, banesa e 

ankuesit, një shtëpi dykatëshe e ndërtuar me gurë, e ndodhur në fshatin Gorishovë, në Njësinë 

Administrative Cakran, është djegur. Z. S.S. sqaron se pavarësisht se u lajmërua zjarrfikësja, 

si pasojë e largësisë dhe konstruksionit të brendshëm të banesës, shtëpia është shkrumbuar 

tërësisht dhe veç saj ankuesi pretendon se janë djegur edhe 500.000 lekë që i ndodheshin në 

banesë. 

 

Një ditë më pas, përkatësisht në datën 14.11.2020, pranë banesës së djegur janë paraqitur 

oficerë të policisë gjyqësore Fier, për kqyrjen e vendit të ngjarjes, ndërkohë që z. S.S. thekson 

faktin se asnjë përfaqësues i pushtetit vendor nga Njësia e Emergjencave Civile nuk u është 

                                                           
1
 Në vijim do t’i referohemi me shkurtesën LMD; 

2
 Referuar kopjes së Kartës së Anëtarësisë nr. 5-993 të lëshuar nga Partia Republikane e Shqipërisë, Dega Fier, 

rezulton se ankuesi S.S. është pranuar si anëtar i këtij subjekti politik në datën 10.10.1995.  
3
 Në vijim do t’i referohemi me shkurtesën KMD. 

gjendur pranë familjes së tij në këtë fatkeqësi. Në këto kushte, ankuesi pretendon se në datën 

17.11.2020, është paraqitur pranë Bashkisë Fier dhe ka depozituar një kërkesë me shkrim, 

nëpërmjet së cilës ka kërkuar ndihmë financiare për të përballuar këtë fatkeqësi, duke 

depozituar të gjithë dokumentacionin e nevojshëm. Ankuesi sqaron se në vijim, pranë banesës 

së tij është paraqitur një komision i kryesuar nga drejtuesi i Njësisë së Emergjencave Civile të 

Bashkisë Fier, me qëllim kryerjen e konstatimin të dëmeve të shkaktuara nga djegia e saj.  

 

Ankuesi pretendon se drejtuesi i këtij komisioni i e ka pyetur se ku ndodheshin trarët e katit të 

dytë, tjegullat e dritaret e banesës, ndërkohë që ajo ishte e shkrumbuar. Z. S.S. sqaron se 

pyetjet e tij ishin fyese, çnjerëzore dhe diskriminuese dhe se ai i është përgjigjur se fjalët e tij 

po e cënonin më shumë se fatkeqësia e ndodhur.  

 

Z. S.S. pretendon gjithashtu se ky komision nuk mbajti procesverbal, por regjistroi si dëme, 

vetëm një pjesë të vogël të orendive të shkatërruara. Në vijim, ky komision e informoi 

ankuesin se pranë banesës së tij do të paraqitej një komision tjetër për vlerësimin e dëmit, pasi  

ky nuk kishte në përbërje të tij punonjës të specializuar për të vlerësuar dëmet. Në këto 

kushte, z. S.S. ngre pyetjen e tij, cili ishte qëllimi i këtij komisioni, që u paraqit pranë banesës 

së tij, për sa kohë që nuk e kreu detyrën e tij. 

 

Z. S.S. sqaron se edhe komisioni i dytë, i cili u paraqit pas disa ditësh, mbajti të njëjtin 

qëndrim, duke mos kryer evidentim të plotë të dëmeve. Ankuesi pretendon se sërisht familja e 

tij është bërë objekt fyerjesh dhe diskriminimi nga ana e këtij komisioni. Z. S.S. pretendon se i 

ka kërkuar anëtarëve të komisionit të regjistronin të gjitha dëmët e konstatuara, duke përfshirë 

dëmin në objekt dhe në orendi, por ata janë shprehur se do të regjistronin aq sa kishin mundësi 

të dëmshpërblenin. Edhe ky komision nuk mbajti procesverbal në vendin e ngjarjes, por e 

informoi ankuesin se duhet të paraqitej në zyrat e Njësisë së Emergjencave Civile, pasi 

procesverbali do të përpilohej në zyrë.  

 

Pas përpilimit të procesverbalit në fjalë, ankuesi sqaron se ka qenë i detyruar për ta nënshkruar 

edhe pse nuk ishin konstatuar të gjithë dëmet e pësuara në banesën e djegur. Në vijim, ai ka 

kërkuar një kopje të këtij proceverbali, por ky akt nuk i është dhënë me justifikimin se duhej 

protokolluar dhe sekretarja nuk ndodhej në zyrë për të kryer protokollimin. Në vijim, ankuesi 

ka dërguar shkresën nr. 10 744 prot., datë 17.12.2020, nëpërmjet së cilës ka kërkuar kopje të 

këtij procesverbali. Bashkia Fier i ka dërguar përgjigje me anë të shkresës nr. 9736/1, datë 

23.12.2020, por nuk i ka dërguar aktin e kërkuar. Sipas kësaj shkresë, Bashkia Fier e informon 

ankuesin se ka vendosur pezullimin e veprimeve të mëtejshme, deri në paraqitjen e 

dokumenteve të pronësisë së banesës, pasi sipas këtij institucioni edhe znj. L.S.
4
 ka depozituar 

kërkesë për dëmshpërblim, për të njëjtat pjesë të banesës, për të cilat pretendon ankuesi. 

Ndërkohë që, Z. S.S. pretendon se e ka depozituar dokumentacionin e kërkuar, përfshirë edhe 

aktet mbi banesën, e cila është në proces regjistrimi dhe nuk disponohet ende certifikatë 

pronësie. 

 

Për sa më sipër, ankuesi pretendon se ky mosveprim i pushtetit lokal ndaj fatkeqësisë së 

ndodhur, ka lidhje me bindjen e tij politike, pasi z. S.S. sqaron se ka bindje të djathta dhe 

është aktivist i forcës së djathtë, që nga fillimi i demokracisë e në vijimësi, deri në zgjedhjet 

kombëtare të datës 25.04.2021. Ai i bën të ditur KMD-së se një fakt i tillë është i ditur nga 

njësia e qeverisjes vendore. Z. S.S. ka depozituar në cilësi prove, kopje të teserës së anëtarit të 

lëshuar nga subjekti politik Partia Republikane Shqiptare, me nr. 5-993, datë 10.10.1995, si 

dhe disa foto të publikuara në rrjetet sociale nga profile L.B., ku ankuesi rezulton i fotografuar 

pranë Selisë së Partisë Demokratike, Dega Fier. Z. S.S. sqaron se Partia Republikane, ku ai 

aderon është në koalicion me Partinë Demokratike dhe përfaqësojnë forcat politike të djathta.  

 

Z. S.S. kërkon nga Komisioneri, konstatimin e diskriminimit të tij për shkakun e sipërcituar, 

apo edhe për çdo shkak tjetër që do të rezultojë si rrjedhim i hetimit administrativ të KMD-së, 

trajtimin e tij, në bazë të dispozitave të Vendimit nr. 329, datë 16.05.2012, të Këshillit të 

Ministrave, “Për kriteret dhe procedurat e dhënies së ndihmës shtetërore financiare për 

përballimin e dëmeve të shkaktuara nga fatkeqësitë natyrore ose fatkeqësitë e tjera të 

shkaktuara nga veprimtaria njerëzore”, ngritjen e një komisioni tjetër për evidentimin, 

pasqyrimin dhe vlerësimin real të dëmeve të objektit, orendive dhe pajisjeve të tjera, si dhe 

dëmshpërblimin nga ana e institucioneve përkatëse shtetërore, për raste të fatkeqësive të kësaj 

kategorie.  

 

II. Ndjekja e proçedurës për shqyrtimin e ankesës nga Komisioneri. 

Komisioneri mori në shqyrtim ankesën e sipërcituar, në referencë të kompetencës së 

parashikuar në nenin 32, pika 1, gërma a), të ligjit nr. 10221/2010 “Për Mbrojtjen nga 

Diskriminimi”, të ndryshuar, që i atribuon të drejtën të shqyrtojë ankesat nga personat ose 

grupet e personave që pretendojnë se janë diskriminuar, sikurse parashikohet në këtë ligj.  

 

Ligji nr.10 221/2010 “Për Mbrojtjen nga Diskriminimi”, i ndryshuar, rregullon zbatimin dhe 

respektimin e parimit të barazisë dhe mosdiskriminimit, bazuar në një listë jo shteruese 

shkaqesh, por në mënyrë të shprehur neni 1, i ligjit parashikon mbrojtjen nga diskriminimi për 

                                                           
4
 Sipas ankuesit, znj. L.S. është bashkëshortja  e xhaxhait të tij, e cila ka në pronësi gjysmën e katit të parë të 

banesës së djegur; 

shkak të “bindjes politike” si dhe “për çdo shkak tjetër” duke përcaktuar se: “Ky ligj 

rregullon zbatimin dhe respektimin e parimit të barazisë dhe mosdiskriminimit në lidhje me 

racën, etninë, ngjyrën, gjuhën, shtetësinë, bindjet politike, fetare ose filozofike, gjendjen 

ekonomike, arsimore ose shoqërore, gjininë, identitetin gjinor, orientimin seksual, 

karakteristikat e seksit, jetesën me HIV/AIDS, shtatzëninë, përkatësinë prindërore, 

përgjegjësinë prindërore, moshën, gjendjen familjare ose martesore, gjendjen civile, 

vendbanimin, gjendjen shëndetësore, predispozicionet gjenetike, pamjen e jashtme, aftësinë e 

kufizuar, përkatësinë në një grup të veçantë, ose me çdo shkak tjetër.” 

 

Neni 5, i ligjit nr.10 221/2010 “Për Mbrojtjen nga Diskriminimi”, të ndryshuar, parashikon 

ndalimin e diskriminimit për shkaqet e përmendura në nenin 1 të këtij ligji. Sipas këtij neni 

ndalohet gjithashtu mosmarrja në shqyrtim, sipas rasteve të përmendura në nenin 3 të këtij 

ligji, të një ankimi ose procedure, si dhe çdo forme tjetër sjelljeje, që pengon zbatimin e 

parimit të trajtimit të barabartë.  

 

Neni 7, i LMD, të ndryshuar, parashikon shprehimisht: “1. Çdo veprim ose mosveprim i 

autoriteteve publike ose i personave fizikë a juridikë që marrin pjesë në jetën dhe sektorët 

publikë ose privatë, që krijojnë baza për mohimin e barazisë ndaj një personi apo grupi 

personash, ose që i ekspozon ata ndaj një trajtimi të padrejtë dhe jo të barabartë, kur ata 

ndodhen në rrethana të njëjta ose të ngjashme, në krahasim me persona të tjerë ose grupe të 

tjera personash, përbën diskriminim. 2. Eliminimi i të gjitha privilegjeve dhe i diskriminimit të 

padrejtë, garantohet për cilindo, në bazë të të drejtave vetjake, politike, ekonomike, shoqërore 

dhe kulturore të siguruara nga Kushtetuta e Republikës së Shqipërisë dhe aktet 

ndërkombëtare të ratifikuara nga Republika e Shqipërisë, si dhe nga ligjet në fuqi. 3. 

Autoritetet publike kanë detyrimin për të promovuar barazinë dhe për të parandaluar 

diskriminimin gjatë ushtrimit të funksioneve të tyre.” 

 

Në Kreun III, të ligjit të sipërcituar parashikohet mbrojtje e posaçme nga diskriminimi në 

fushën e të mirave dhe shërbimeve. Ky ligj në nenin 20, pika 1, të tij parashikon se: “1. 

Personi fizik ose juridik që ofron të mira apo shërbime për publikun, me pagesë ose jo, 

ndalohet të diskriminojë një person tjetër, i cili kërkon t’i arrijë ose t’i përdorë ato: a) duke 

refuzuar t’i japë një personi apo grupi personash të mira apo shërbime për shkaqet e 

përmendura në nenin 1 të këtij ligji; b) duke refuzuar t’i ofrojë një personi të mira apo 

shërbime në mënyrë të ngjashme, ose me cilësi të ngjashme, ose në kushte të ngjashme me ato 

në të cilat këto të mira apo shërbime i ofrohen publikut në përgjithësi.” 

Hapat proçedurialë të ndjekur nga strukturat përkatëse të Komisionerit për Mbrojtjen nga 

Diskriminimi, paraqiten si më poshtë vijojnë:  

A. Pas analizimit të ankesës nr.219, datë 22.11.2021, së z. S.S., u konstatua se nga 

pikëpamja formale, ajo i plotësonte kërkesat e parashikuara nga neni 33, pika 3 të ligjit 

nr. 10 221, datë 04.02.2010 “Për Mbrojtjen nga Diskriminimi”, të ndryshuar. Për këtë 

arsye, Komisioneri për Mbrojtjen nga Diskriminimi filloi proçedurat përkatëse për 

shqyrtimin e saj. 

B. Mbështetur në nenin 33, pika 7
5
, të ligjit nr. 10 221/2010 “Për Mbrojtjen nga 

Diskriminimi”, të ndryshuar, Komisioneri për Mbrojtjen nga Diskriminimi iu drejtua 

Bashkisë Fier, si dhe për dijeni ankuesit me shkresën nr. 1602/1, datë 06.12.2021, ku 

kërkohej informacion, si më poshtë vijon: 

 

1. Informacion i përgjithshëm mbi pretendimet e ankuesit; 

2. Kopje e praktikës së tij, ku të përshihen procesverbalet e konstatimit të dëmeve të pësuara 

në banesën e djegur, kopje të dokumentacionit të pronësisë dhe çdo akt tjetër, që 

përfshihet në këtë praktikë; 

3. Kopje e korrespondencës zyrtare të mbajtur me ankuesin; 

4. Cilat janë arsyet e mosprocedimit të mëtejshëm me praktikën e z. S.S.? 

5. Kopje të praktikës së depozituar nga znj. L.S. dhe kopje e korrespondencës zyrtare të 

mbajtur me të; 

6. Kopje të praktikave të qytetarëve të tjerë, të cilët kanë pësuar fatkeqësi të njëjtë apo të 

ngjashme me ankuesin. Cila është procedura e ndjekur? Si është vepruar me ta? Sa është 

numri i tyre për vitet 2020-2021? Cilat janë përfitimet e tyre në bazë të legjislacionit në 

fuqi dhe ato që ata kanë përfituar realisht? 

 

- Në përgjigje të shkresës nr. 11379/2, datë 14.12.2021, së KMD-së, Bashkia Fier dërgoi 

shkresën nr. 1602/2, datë 16.12.2021, ku informon se ky institucion, në cilësinë e 

njësisë së vetëqeverisjes vendore, mbështetur në ligjin nr. 139/2015 “Për 

vetëqeverisjen vendore”, i ndryshuar, gëzon kompetenca ligjore dhe ushtron funksione 

administrativo-ligjore, pa dallim gjinie, race, feje, etnie, identiteti gjinor, bindjeje 

politike etj. 

Ofrimi i shërbimeve të administratës publike nga ana e nëpunësve përkatës është i bazuar 

tërësisht në ligj, aktet normative të respektimit të të drejtave të qytetarëve për përfitimin e çdo 

shërbimi publik, si dhe parimeve ligjore të sanksionuara të funksionimit të administratës.  

                                                           
5
 Neni 33, pika 7, i ligjit 10 221/2010, parashikon:“Me marrjen e ankesës, komisioneri verifikon faktet. Për këtë 

qëllim, komisioneri mund t’u kërkojë ankuesit dhe personit kundër të cilit është drejtuar ankesa, të paraqesin 

parashtrime me shkrim brenda 30 ditëve nga dita që palët marrin njoftimin. Kur e çmon të nevojshme, 

komisioneri merr informacione dhe nga çdo person ose burim tjetër”. 

Qytetari S.S. ka paraqitur kërkesën nr. 9736 prot., datë 17.11.2020, për ndihmë financiare për 

përballimin e dëmeve të shaktuara nga fatkeqësia natyrore/veprimtaria njerëzore “djegia e 

banesës”.  

Me marrjen e kërkesës së qytetarit, Bashkia Fier ka nisur procedurat administrative ligjore 

përkatëse, për dhënie ndihme për këtë familje, konkretisht: 

- Në datën 19.11.2020 është ngritur komisioni i konstatimit të dëmeve nga zjarri; 

- Në datën 24.11.2020 është bërë verifikimi/konstatimi në terren i dëmeve nga 

komisioni i konstatimit të dëmeve nga zjarri, në banesën e ankuesit, duke mbajtur 

procesverbalin përkatës; 

Në përfundim të këtyre procedurave administrative-ligjore, Bashkia Fier i është drejtuar 

Këshillit të Qarkut Fier duke i kërkuar vlerësimin e dëmeve të konstatuara në banesën e tij. 

Në datën 11.12.2020, pranë Bashkisë Fier është administruar kërkesa për dhënie ndihmë 

financiare nga shtetësja L.S., bashkëlidhur kërkesës dhe vërtetimit të rënies së zjarrit në 

banesën e saj, në datën 13.11.2020. 

Nga shqyrtimi i kërkesës është konstatuar se znj. L. S.S. pretendon/kërkon ndihmë financiare 

për përballimin e dëmeve të shkaktuara nga zjarri, për të njëjtat dëme. Të ndodhur në të njëjtat 

kushte, për të qartësuar dhe saktësuar situatën e të dyja familjeve, Bashkia Fier ka kërkuar nga 

këta shtetas që të depozitojnë dokumentacionin që vërteton pronësinë e tyre mbi pasurinë. Në 

të njëjtën kohë, Bashkia Fier ka kërkuar nga Këshilli i Qarkut Fier të mos vijojë me 

procedurat për vlerësimin e dëmit në banesën e z. S.S., deri në sqarimin e situatës. Për sa më 

sipër, është njoftuar shkresërisht konform të gjitha dispozitave ligjore në fuqi edhe 

kërkuesi/ankuesi S.S., duke i bërë me dije se procedura do të vijojë pas paraqitjes së 

dokumentacionit të pronësisë nga ana e të dy shtetasve pretendues për ndihmë financiare.  

Për sa i përket pretendimeve të ankuesit për mosmbajtje të procesverbaleve të konstatimit, 

Bashkia Fier sqaron se ky është një pretendim i pabazuar ligjërisht, pasi komisionet kanë 

mbajtur rregullisht procesverbalet përkatëse, të cilat janë nënshkruar sipas ligjit, madje në 

procesverbalin e konstatimit të dëmeve të mbajtur nga Komisioni, shtetasi S.S., në seksionin 

“Qytetari” dhe “Firma” ka bërë shënimin “Rezervuar në nënshkrimin tim, pasi preventivi 

është me të meta pasi nuk janë pasqyruar të gjitha sendet dhe dëmet e objektit” dhe menjëherë 

poshtë këtij shënimi ka vendosur emër, mbiemër dhe nëshkrimin. 

Bashkia Fier sjell në vëmendjen e KMD-së se qytetari në asnjë rast nuk mund të detyrohet të 

nënshkruajë procesverbalin dhe konform dispozitave ligjore në fuqi, komisioni i konstatimit, 

nëse qytetari refuzon nënshkrimin, është i detyruar të pasqyrojë refuzimin e nënshkrimit. 

Në datën 01.12.2021, shtetasi S.S. ka depozituar dokumentacionin mbi bazën e së cilit 

pretendon pronësinë mbi banesën e dëmtuar nga zjarri. Me shkresën nr. 9736/2 prot., datë 

13.12.2021 “Kthim përgjigje”, Drejtoria e Mbrojtjes Civile, e Bashkisë Fier, në mënyrë të 

përsëritur ka vënë në dijeni shtetasin S.S. për vënien në dispozicion të dokumentit të pronësisë 

nga të dyja familjet pretenduese.  

Lidhur me kërkesën e KMD-së për të administruar kopje të praktikave të qytetarëve të tjerë, të 

cilët kanë pësuar fatkeqësi të njëjtë apo të ngjashme me ankuesin, si dhe procedurën e ndjekur 

për secilin prej tyre, Bashkia Fier ka vënë në dispozicion të KMD-së praktikën e dy qytetarëve 

të tjerë. Informacioni dhe dokumentacioni i të cilëve është anonimizuar në pjesën e të 

dhënave, që janë objekt trajtimi nga ligji nr. 9887, datë 10.03.2008 “Për mbrojtjen e të 

dhënave personale”, i ndryshuar. 

- Për shqyrtimin e mëtejshëm të çështjes, palët u njoftuan për seancë dëgjimore, e cila u 

vendos të realizohet në datën 22.02.2022, ora 11:00, pranë Zyrës së KMD-së. 

Në seancë dëgjimore mori pjesë ankuesi S.S. dhe z. M. Z., me detyrë  Drejtor i Mbrojtjes Civile, 

pranë Bashkisë Fier.  

Ankuesi parashtroi edhe një herë pretendimet e tij kundër Bashkisë Fier, duke sqaruar se  në datën 

13.11.2020  i është djegur banesa, rreth orës 16:30.  Edhe pse erdhi zjarrfikësja, shtëpia e tij është 

shkrumbuar dhe askush nga Drejtoria e Emergjencave Civile të Bashkisë Fier nuk është interesuar 

për të dhe familjen e tij. Në vijim, ankuesi sqaron se ka jetuar tek vëllai i tij. Ditën e dytë të 

ngjarjes, ankuesi shprehet se ka ardhur policia hetimore. Në datën 14.11.2020, ankuesi pretendon 

se është paraqitur pranë Bashkisë Fier, ku është udhëzuar të paraqesë disa dokumente të listuara. Z. 

S.S. sqaron se shtëpia e tij është e ndërtuar para viteve ’90 dhe e paregjistruar në hipotekë, por është 

në proçes legalizimi. Ai sqaron se grupi i emergjencës është paraqitur dhe ka kryer vlerësimin e 

dëmit në shtëpinë e tij. Ky grup nuk mbajti procesverbal. Pas disa ditësh ky komision erdhi sërisht 

për të konstatuar dëmet. Ankuesi sqaroi se u kërkoi procesverbalin përkatës, por i është thënë se 

procesverbali do të përpilohet në zyrë. I thanë që procesverbalin ta tërhiqte të nesërmen në zyrë. Në 

procesverbal ishin shënuar vetëm disa sende dhe jo të gjitha, pra nuk është evidentuar i gjithë dëmi. 

Ankuesi sqaron se ka firmosur duke bërë një shënim në të “firmos me rezerva se akti i konstatimit 

nuk është i plotë”. Ankuesi shprehet se nuk i është dhënë asnjë ndihmë në ushqime dhe veshje e 

strehim nga Bashkia Fier. Atij nuk i është dhënë fillimisht as kopje e procesverbalit të sipërcituar. 

Në vijim, nëpërmjet një kërkese me shkrim, ai i ka kërkuar Bashkisë Fier, kopje të këtij 

procesverbali. Ankuesi sqaron gjithashtu se e ka sqaruar komisionin e vlerësimit se në atë shtëpi 

banonin 2 familje. Bashkia Fier i ka kthyer përgjigje duke e bërë me dije se çështja është pezulluar 

pasi edhe shtetësja L. S.S., kërkonte gjithashtu dëmshpërblim për djegien e banesës. Pas dërgimit të 

një kërkese të dytë, atij i është dhënë një kopje e procesverbalit, ndërkohë që ankuesi pretendon se 

ai duhet të dispononte kopje origjinale dhe jo fotokopje të procesverbalit të konstatimit të dëmit. Ai 

sqaron se ështët strehuar tek njerëzit e tij. 

I pyetur përse lidhet ky trajtim me bindjet e tij politike, ankuesi sqaron se ai ka bindje të djathta dhe 

kjo dihet nga të gjithë. Ai sqaron se ka bindje republikane dhe ka marrë pjesë në komisione votimi 

si dhe ka qenë aktivist i kësaj force politike. Hera e fundit kur ai është angazhuar në subjektin 

politik të cilit i përket ka qenë në zgjedhjet e fundit kombëtare. Ai sqaron se është në profesion 

veteriner. 

Përfaqësuesi i Bashkisë Fier sqaroi se ka lexuar dosjen e ankuesit me shumë vëmendje, pasi në 

periudhën kur bëhet fjalë, ai nuk ka qenë funksionar i Bashkisë Fier. Ai sqaron se në datën 13 

nëntor 2020, banesa e ankuesit S.S. është djegur dhe në vendngjarje ka shkuar zjarrfikësja, e cila ka 

mbajtur raportin përkatës. Njëkohësisht, është paraqitur ekipi i emergjencave civile pranë banesës 

së djegur të ankuesit për të parë situatën. Ky ekip nuk mund të mbante procesverbal konstatimi, 

pasi ky akt bëhet me urdhër të Kryetarit të Bashkisë Fier, mbi bazën e Raportit të lëshuara nga 

Shërbimi Zjarrëfikës. Pikërisht, në datën 19.11.2020, Kryetari i Bashkisë Fier ka nxjerrë Urdhërin 

nr. 399, datë 19.11.2020, për ngritjen e komisionit të konstatimit të dëmeve. Urdhëri është nxjerrë 

menjëherë pas dërgimit të Raportit të Zjarrëfikëses, i cili është dërguar në bashki, në datën 

16.11.2020. Në vijim, menjëherë ka shkuar komisioni i konstatimit,  i cila ka bërë kqyrje me sy dhe 

ka hartuar një procesverbal, në të cilin ankuesi ka vënë një shënim në pjesën e prapme. Në datën 

09.12.2020, Zyra e Emergjencave i ka dërguar shkresë Qarkut Fier për vlerësimin e dëmit, sepse në 

procedurë është Qarku Fier që vlerëson dëmin. Në datën 11.12.2020, është paraqitur znj. L.S., e 

cila ka pretenduar gjithashtu demshpërblim për banesën e djegur, duke i informuar se ajo banonte 

në të njëjtën banesë me z. S.S.. Në këto kushte, ishte e nevojshme të sqarohej pronësia e shtëpisë së 

djegur dhe u pezulluar veprimet e mëtejshme për dëmshpërblimin e ankuesit. Z. S.S., sikurse edhe 

znj. L. S.S. u është kërkuar certifikata e pronësisë së shtëpisë së përbashkët, që ata ndanin së 

bashku. Ankuesi ka depozituar një dokument, që shtëpia është në proces legalizimi. Por, shpërblimi 

financiar bëhet për shtëpi, të cilat janë të regjistruara në hipotekë. Përfaqësuesi i Bashkisë Fier 

sqaron se ky institucion është munduar ta rregullojë këtë çështje, duke i propozuar z. S.S. dhe znj. 

L.S., që të bënin një deklaratë noteriale, bashkëlidhur së cilës të ndodhej edhe dokumentacioni 

përkatës i shtëpisë së djegur, ku të binin dakord dhe përcaktoheshin pjesët përkatëse të shtëpisë, që 

ata kishin në mënyrë të përbashkët. Në këtë mënyrë, dëmshpërblimi do të ndahej nga ana e tyre 

mbi bazën e kësaj marrëveshjeje dhe Bashkia Fier do të kishte në administrim dokumentacion të 

vlefshëm mbi të cilin mund të procedonte mbi këtë çështje. Znj. S.S. nuk e ka pranuar këtë 

propozim. 

Ai sqaroi se Bashkia ka si detyrë që t’i gjejë strehim, si dhe ushqim për familjen, së cilës i është 

djegur banesa. Kur është e pamundur, bashkia i akordon ndihme në formën e bonusit për banesë 

me qera. Ai shprehet se ka marrë informacion se ankuesi ka jetuar në Fier përgjatë kësaj kohe dhe 

nuk ka qenë në qiell të hapur, si dhe në asnjë rast nuk ka kërkuar ndihmë për strehim dhe ushqim. 

Ai e pyet ankuesin se ku ka banuar gjatë kësaj kohe dhe se pranë cilës shkollë, po i shkollon 

fëmijët. 

I pyetur mbi veprimet e ndërmarra nga Bashkia Fier, mbi rastin e z. S.S., përfaqësuesi i Bashkisë 

Fier sqaron se në rastin konkret nuk e ka parë të arsyeshme të marrë masa mbi strehimin dhe 

ushqimin, pasi ankuesi nuk ka qenë i pastrehë. Bashkia nuk ka patur informacion verbal ose zyrtar 

nga institucione të tjera shtetërore apo nga vetë ankuesi, se ky i fundit ka qenë i pastrehë, pas 

djegies së shtëpisë së tij. Ai drejtohet ankuesit duke u shprehur se çështja e tij mbi dëmshpërblim 

financiar do të mund të zgjidhet vetëm nëse rregullohet çështja e pronësisë së shtëpisë. I pyetur 

nëse ka patur raste të ngjashme, ai u shpreh se nuk ka patur raste të tilla, por informacioni do të 

përcillej në vijim.  

Dëshpërblimi financiar konsiston kryesisht mbi banesën dhe për këtë arsye dokumenti hipotekor 

është i domosdoshëm për përfitimin e këtij dëmshpërblimi. Procedurat përkatëse për rastin e z. S.S.  

janë zhvilluar menjëherë dhe nuk është humbur kohë, por në rastin konkret është i nevojshëm 

dokumentit hipotekor. 

Lidhur me çështjen e  bindjes politike të ankuesit, përfaqësuesi i Bashkisë Fier theskon faktin se ky 

institucion nuk ka dijeni mbi këto bindje si dhe kjo bashki nuk ka praktika të diskriminimit të 

personave për shkak të bindjes politike të djathtë. Ai sqaron se në këtë bashki punojnë shumë 

punonjës që kanë bindje të djathta, të cilët nuk janë larguar nga puna. Pavarësisht bindjes së tij, 

ankuesi gjithashtu vazhdon ende të punojë në vendin e tij të punës. Ai theksoi faktin se në Fier 

është krijuar një përvojë pozitive, duke mos i diskriminuar individët për shkak të bindjes politike. 

Ankuesi në vijim e vë theksin në çështjen e konstatimit të dëmit, i cili nuk ëshët kryer sic duhej. Në 

vijim, përfaqësuesit e KMD-së e pyetën ankuesin nëse ai ka bërë kërkesë verbale ose me shkrim 

për t’u ndihmuar nga Bashkia Fier me strehim dhe ushqim. Ankuesi u përgjigj se nuk ka bërë as 

kërkesë verbale dhe as kërkesë me shkrim për t’u ndihmuar me strehim dhe ushqim. I pyetur 

sërisht nëse në kërkesën me shkrim të drejtuar këtij institucioni ku kërkon procesverbalin e 

konstatimit të dëmit, ka kërkuar që Bashkia Fier të përmbushë detyrimet e saj për strehim ose 

ushqim, në kushtet kur banesa e tij është djegur, ankuesi përgjigjet se nuk e ka cekur një fakt të 

tillë.   

Njëkohësisht, përfaqësuesit e KMD-së pyetën edhe përfaqësuesin e Bashkisë Fier nëse ndihma që 

jep ky institucion, me strehim dhe ushqim për personat, të cilët kanë pësuar fatkeqësi duke iu 

djegur shtëpia, është një ndihmë që kushtëzohet nga kërkesa e të dëmtuarve apo është një ndihmë 

që bashkia duhet ta japë menjëherë, pas pritur kërkesën verbale ose me shkrim të tyre. Ai u përgjigj 

se kur njerëzit janë në qiell të hapur, Bashkia Fier vepron menjëherë pa pritur kërkesë. Në rastin 

konkret, ankuesi nuk ka qenë i pastrehë. Pas akomodimit, personat e dëmtuar duhet të bëjnë 

kërkesë për të proceduar. Në asnjë kërkesë të tij nuk është përmendur fakti se ka qenë i pastrehë 

dhe pa ushqim. Ai thekson faktin se nuk ka ndodhur asnjëherë që Bashkia Fier të lerë pa strehim 

familjet e dëmtuara nga zjarri. 

Ankuesi sqaron se pretendimi i tij për diskriminim qendron në faktin se dëmi i ndodhur nuk është 

konstatuar në vlerën e tij, reale. Kur flitet për vlerë reale bëhet fjalë për cilësinë e shtëpisë dhe 

materialeve përkatëse, si dhe orendive të dëmtuara, të cilat nuk janë shënuar të gjitha në këtë 

procesverbal. Diskriminimi i pretenduar konsiston gjithashtu sipas tij edhe në mospraninë e 

autoriteve përkatëse në momentin e ndodhjes së zjarrit. 

Në vijim të seancës dëgjimore, KMD iu drejtua me shkresën nr. 188/1 prot., datë 01.03.2022, 

Bashkisë Fier, nëpërmjet së cilës kërkon informacion mbi çështjet e mëposhtëme: 

1. Të dërgohen praktika mbi raste të tjera, kur ndërtesa e dëmtuar nga zjarri, ka qenë në 

proces legalizimi dhe nuk ka patur certifikatë pronësie. Si është vepruar nga Bashkia 

Fier lidhur me shpërblimin financiar të të dëmtuarve? 

2. Të dërgohen praktika të ndjekuara nga Bashkia Fier, mbi raste analoge me atë të 

ankuesit, kur banesa ka qenë në proces legalizimi dhe pronësia e pretenduar mbi të ka 

qenë e dy ose më shumë personave. Si është vepruar në rastet konkrete lidhur me 

dëmshpërblimin financiar të të dëmtuarve? 

3. Informacion mbi masat e marra nga Bashkia Fier për strehimin e familjes së ankuesit 

etj., menjëherë pas dëmtimit të banesës së tij nga zjarri, mbështetur në dispozitat e 

akteve ligjore dhe nënligjore në fuqi; 

4. Informacion nëse pranë Bashkisë Fier është depozituar kërkesë e ankuesit për strehim 

dhe për sigurim ushqimi, pas dëmtimit të banesës së tij nga zjarri. Nëse po, të 

dërgohen kopje të shkresave përkatëse; 

5. Ankuesi pretendon se procesverbali i mbajtur nga komisioni përkatës i Bashkisë Fier 

nuk ka pasqyruar në mënyrë të saktë vlerën e banesës së djegur dhe objekteve të 

ndodhura në të. A ka vepruar Bashkia Fier, në bazë të shënimit të vënë nga ankuesi në 

fund të këtij procesverbali? Cila është procedura që duhet të ndjekë ankuesi, për të 

kërkuar kryerjen e verifikimit të të dhënave të procesverbalit të sipërcituar? 

 

- Bashkia Fier dërgoi shkresën nr. 1800, datë 10.03.2022, në adresë të KMD-së ku e bën 

me dije se për të siguruar të dhënat e kërkuara nga KMD, i është drejtuar me shkresë 

zyrtare Agjensisë Shtetërore të Kadastrës, Njësisë Administrative Vendore Cakran dhe 

Drejtorisë së Policisë, së Komisariatit Fier. 

 

Ky institucion thekson faktin se në respektim të afateve ligjore, informacioni i kërkuar nga 

KMD do të vihej në dispozicion, sapo të dërgoheshin përgjigjet përkatëse nga institucionet 

përgjegjëse. 

- Në vijim të shkresës së sipërcituar dhe në përgjigje të shkresës nr. 188/1 prot., datë 

01.03.2022, së KMD-së, Bashkia Fier dërgoi shkresën nr. 1800/5, datë 23.03.2022, ku 

informon se në zbatim të ligjit nr. 45/2019, datë 18.07.2019 “Për Mbrojtjen Civile”, ligjit nr. 

139/2015, datë 17.12.2015 “Për vetëqeverisjen vendore”, VKM nr. 329, datë 16.05.2012 

“Për kriteret dhe procedurat e dhënies së ndihmës shtetërore financiare për mbulimin e 

dëmeve të shkaktuara nga fatkeqësitë natyrore ose fatkeqësitë e tjera të shkaktuara nga 

veprimtaria njerëzore”, ky institucion ka dhënë ndihmë, gjatë vitit 2021, për 10 familje të 

dëmtuara nga fatkeqësia e rënies së zjarrit në banesë. Për familjet e dëmtuara nga zjarri është 

kërkuar dokumentacioni i plotë, justifikues. 6 (gjashtë) familje kanë paraqitur certifikatë 

pronësie, 2 (dy) familje kanë paraqitur vërtetime për përfshirjen në procesin e legalizimit dhe 2 

(dy) familje kanë paraqitur vërtetim banese/ndërtese të lëshuar nga Njësia Administrative. 

 

Lidhur me rastin e z. S.S., Bashkia Fier sqaron se nuk janë përmbushur kushtet dhe kriteret 

përkatëse që ky institucion ta trajtojë me ndihmë financiare. Për sa më sipër, rezulton se në 

momentin që Bashkia Fier i ka kthyer përgjigje ankuesit nëpërmjet  shkresës nr. 9736/1 prot., datë 

23.12.2020, për pezullimin e procedurave, z. S.S. nuk ka patur asnjë nga dokumentet e  

sipërcituara. Rezulton se edhe kërkesën për përfshirje të objektit në proces legalizimi pranë 

Agjensisë Shtetërore të Kadastrës, z. S.S. e ka bërë në datën 13.01.2021, afërsisht 21 ditë më vonë. 

Nga verifikimet dhe korrespondenca që ka patur Bashkia Fier me organet e vartësisë dhe 

konkretisht me Njësinë Vendore Cakran, në shkresën nr. 330/1, del qartë se nuk figuron asnjë 

banesë as në Listën 01, e banesave të parashikuara në VKM nr. 432, datë 14.08.1995 “Për 

procedurat e rregjistrimit të pasurive të paluajtëshme në zonën urbane të fshatit”, si rrjedhim 

edhe ky pretendim i z. S.S. si i përfshirë në Listën 01, nuk qendron. 

 

Bashkia Fier sqaron gjithashtu se në kërkesën nr. 10 588, datë 11.12.2020, të znj. L. S.S. për 

ndihmë financiare për përballimin e dëmeve të shkaktuara nga rënia e zjarrit, kërkesë, e cila 

shoqërohej me disa dokumente, është bërë me dije se ka një konflikt mbi pronësinë e pretenduar 

nga dy kërkuesit e sipërcituar për banesën në objekt kërkese. 

 

Ndodhur në këto kushte, ku të dy kërkuesit z. S.S. dhe znj. L.S. nuk provojnë dot pronësinë mbi 

objektin, që është dëmtuar nga zjarri dhe nuk kanë sjellë dokumentacionin provues si 

trashëgimtarë ligjorë apo testamentar të pronarit të banesës, Bashkia Fier ka pezulluar procedurat 

me shkresën nr. 9736/1, datë 23.12.2020 dhe i është kërkuar kërkuesve që të plotësojnë 

dokumentacionin ligjor për të provuar pronësinë ose dokumentacionin e nevojshëm si 

trashëgimtar ligjor apo testamentar të pronarit. 

 

Me shkresën nr. 9736/2 prot., datë 13.12.2021, Bashkia Fier i ka kthyer përgjigje përsëri 

kërkuesve për plotësimet e kërkuara për të provuar pronësinë mbi objektin e dëmtuar nga nga 

zjarri, dokumentacion ky i nevojshëm për rifillimin e procedurave ligjore për mbështetje 

financiare për të dy kërkuesit, që ende nuk është plotësuar nga ta. 

 

Bashkia Fier është në pritje të këtij dokumentacioni me qëllim që menjëherë të vazhdojë me 

procedurat për mbështetjen financiare, sipas ligjit nr. 45/2019, datë 18.07.2019 “Për mbrojtjen 

civile”, ligjit nr. 139/2015, datë 17.12.2015 “Për vetëqeverisjen vendore”, VKM nr. 329, datë 

16.05.2012 “Për kriteret dhe procedurat e dhënies së ndihmës shtetërore financiare për mbulimin 

e dëmeve të shkaktuara nga fatkeqësitë natyrore ose fatkeqësitë e tjera të shkaktuara nga 

fatkeqësitë natyrore ose fatkeqësitë e tjera të shkaktuara nga veprimtaria njerëzore”. 

 

Lidhur me pikën 2 të shkresës së KMD-së, mbi raste analoge që trajtuara nga Bashkia Fier, ky 

institucion sqaron se deri më sot nuk ka patur ndonjë rast të pretenduar nga dy ose më shumë 

kërkues për pronësinë e banesave të dëmtuara. Rastet e trajtuara në Bashkinë Fier, kanë qenë me 

dokumentacion të rregullt provues mbi pronësinë, me certifikatë pronësie ose me vërtetime nga 

njësia vendore, por e gjendur në Listën 01, sipas VKM-së nr. 432, datë 14.08.1995 “Për 

procedurat e rregjistrimit të pasurive të paluajtëshme në zonën urbane të fshatit”, ose vërtetim 

legalizimi dhe pa patur pretendime të tjera mbi pronësinë e pretenduar nga më tepër se një 

kërkues. 

 

Nga korrespondenca e patur me Njësinë Administrative Cakran, banor i së cilës, është edhe 

ankuesi, Bashkia Fier është bërë me dije nëpërmjet shkresës nr. 330/1, datë 09.03.2022, se 

nga verifikimet e kryera në protokollin e njësisë dhe dosjen e kërkuesit të administruar nga 

Drejtoria e Emergjencave Civile nuk figuron asnjë kërkesë e bërë nga z. S.S. për strehim dhe 

për sigurim ushqimi pas dëmtimit të banesës së tij nga zjarri. 

 

Në lidhje me pretendimin e kërkuesit dhe shënimin që ka bërë në procesverbalin e mbajtur 

nga komisioni me Kryetar E.S., D.M., T.XH., T.Xh, M.M., E.H., ku pretendon se nuk janë të 

shënuara të gjitha sendet, rezulton se komisioni ka bërë procesverbal konstatimi duke u 

shprehur se cfarë ka konstatuar në atë moment pas djegies së banesës. Në rast se z. S.S. ka 

pretendime dhe shprehet konkretisht se çfarë sendesh nuk janë parashikuar në këtë 

proceverbal, Bashkia Fier është e gatshme të mirëpresë çdo kërkesë të tij, duke e shqyrtuar 

sipas ligjit. 

 

Për pjesën e procedurës që duhet të ndjekë z. S.S., Bashkia Fier sqaron se mbështetur në 

Kodin e Procedurave Administrative etj., ai duhet të bëjë kërkesë me shkrim mbi pretendimet 

dhe sendet që pretendon se nuk janë parashikuar nga komisioni në procesverbalin e 

konstatimit në banesën e dëmtuar nga zjarri. 

- Në vijim, shkresa e sipërcituar e Bashkisë Fier iu dërgua ankuesit me e-mail nga ana e 

strukturave përgjegjëse të KMD-së.  

 

- Ankuesi nuk dërgoi informacion dhe prova të tjera në vijim të seancës dëgjimore dhe 

shkresës së sipërcituar të Bashkisë Fier. 

 

I. Vlerësimi i fakteve dhe provave të grumbulluara nga Komisioneri gjatë 
procesit të shqyrtimit të  çështjes. 

Mbështetur në provat e administruara gjatë procesit të shqyrtimit të ankesës, Komisioneri 

vlerëson se: 

A. Lidhur me trajtimin e padrejtë, disfavorizues dhe të pabarabartë të ankuesit. 

Pretendimet për diskriminim të ankuesit S.S. ndaj Bashkisë Fier konsistojnë në 3 (tre) 

momente kryesore që janë: (1) mosdhënia e ndihmës financiare për banesën e tij të djegur dhe 

(2) mospërfshirja e të gjithë orendive të shkatërruara, si dhe materialeve ndërtimore të  

banesës, si pasojë e djegies së shtëpisë nga ana e Komisionit të Vlerësimit dhe (3) 

mosinteresimi i zyrës së mbrojtjes civile për gjendjen të cilën familja e tij ndodhej, pas djegies 

së banesës. 

A/1. Lidhur me pretendimin e ankuesit S.S., se është ekspozuar ndaj një trajtimi të 
padrejtë, disfavorizues e të pabarabartë, për shkak të mos përfitimit të dëmshpërblimit 
financiar si pasojë e djegies së banesës. 

Ligji nr. 139/2015 “Për vetëqeverisjen vendore” përcakton kompetencën e bashkive për 

garantimin e mbrojtjes civile në nivel vendor. Në këtë kontekst, në nenin 29, pika 1, të ligjit të 

sipërcituar parashikohet shprehimisht se: “Bashkitë janë përgjegjëse për garantimin e këtyre 

funksioneve: 1. Mbrojtjen civile, në nivel vendor, dhe administrimin e strukturave përkatëse, 

sipas mënyrës së përcaktuar me ligj…”.  
 

Ligji nr. 45/2019, datë 18.07.2019 “Për Mbrojtjen Civile”6
, i cili është miratuar rreth 4 vite më 

vonë se ligji i sipërcituar, ka për qëllim zvogëlimin e riskut nga fatkeqësitë dhe realizimin e 

mbrojtjes civile për të garantuar mbrojtjen e jetës së njerëzve, të gjësë së gjallë, të pronës, të 

trashëgimisë kulturore e të mjedisit, nëpërmjet forcimit të sistemit të mbrojtjes civile. Ky ligj 

rregullon gjithashtu funksionimin e sistemit të mbrojtjes civile, e cila synon krijimin e 

kushteve për një shoqëri të aftë për të zvogëluar risqet e fatkeqësive, për të parandaluar, 

përgatitur, përballuar fatkeqësitë dhe për t’u rimëkëmbur, nëpërmjet një sistemi të integruar 

dhe efikas të mbrojtjes civile në Republikën e Shqipërisë. Funksionimi i mbrojtjes civile 

                                                           
6
 Referuar neneve 1 dhe 2 të ligjit nr. 45/2019, datë 18.07.2019 “Për Mbrojtjen Civile”; 

realizohet duke përcaktuar përgjegjësitë e institucioneve dhe të strukturave të këtij sistemi, 

bashkëpunimin ndërkombëtar, të drejtat dhe detyrimet e shtetasve dhe të subjekteve private, 

edukimin, trajnimin dhe inspektimin.  

 

Në referencë të nenit 4 të këtij ligji, çdo person ka të drejtën e mbrojtjes nga fatkeqësitë 

natyrore dhe fatkeqësitë e tjera. Në raste të tilla, mbrojtja dhe shpëtimi i jetës së njerëzve kanë 

prioritet mbi çdo aktivitet tjetër të mbrojtjes civile. Në nenin 6, të ligjit parashikohet 

shprehimisht se: “Subjektet e këtij ligji janë përgjegjëse për zbatimin e masave për mbrojtjen 

nga fatkeqësitë natyrore dhe fatkeqësitë tjera”. 

 

Në përcaktim të këtij ligji, institucionet dhe strukturat e mbrojtjes civile ndahen në dy nivele, 

në nivel qendror dhe në nivel vendor. Në nivel vendor, këto struktura janë a) prefekti i qarkut; 

b) komisioni i mbrojtjes civile në nivel qarku dhe bashkie; c) bashkitë dhe ç) strukturat e 

decentralizuara të institucioneve dhe të strukturave qendrore të mbrojtjes civile. 

 

Në nenin 40 të ligjit të sipërcituar përcaktohet edhe kategorizimi i emergjencave civile. Sipas 

këtij neni përcaktohet se: 

 

“Emergjencat civile kategorizohen në: 

 

a) emergjenca civile vendore, që vijnë si pasojë e fatkeqësive që ndodhin në një bashki dhe 

mund të përballohen me anë të veprimeve të strukturave kompetente të saj; 

 

b) emergjenca civile rajonale, që vijnë si pasojë e fatkeqësive që ndodhin në më shumë se 

një bashki që, për shkak të natyrës, shkallës dhe shtrirjes së tyre, kërkojnë ndërhyrjen e 

koordinuar të disa bashkive ose qarqeve; 

 

c) emergjenca civile kombëtare, që vijnë si pasojë e fatkeqësive që, për shkak të intensitetit, 

të shkallës dhe të shtrirjes së tyre, kërkojnë ndërhyrje të menjëhershme të të gjitha 

institucioneve të mbrojtjes civile, qendrore e vendore, edhe me masa të jashtëzakonshme, nëse 

është e nevojshme. 

………………… 

3. Kriteret dhe procedurat për shpalljen e gjendjes së fatkeqësisë natyrore miratohen me 

vendim të Këshillit të Ministrave, me propozim të ministrit.” 

 

Sipas nenit 41/1/2 të ligjit në fjalë, shteti shqiptar përgjigjet për dëmet që shkaktohen nga 

pasojat e një fatkeqësie. Dëmet përballohen nga vetë bashkitë e prekura nga fatkeqësia, 

nëpërmjet fondit të dedikuar për mbrojtjen civile. 

Parashikime më të detajuara mbi procedurat përkatëse që ndiqen në rastet e ndihmës 

shtetërore për mbulimin e dëmeve të shkaktuara nga fatkeqësitë natyrore e më gjerë 

përcaktohen në VKM nr. 329, datë 16.05.2012 “Për kriteret dhe procedurat e dhënies së ndihmës 

shtetërore financiare për mbulimin e dëmeve të shkaktuara nga fatkeqësitë natyrore ose fatkeqësitë 

e tjera të shkaktuara nga veprimtaria njerëzore”. 

 

Në pikën I/1/a/b parashikohet se: “1. Shteti ndihmon financiarisht të dëmtuarit, në rastet kur, si 

rezultat i fatkeqësisë natyrore ose fatkeqësive të tjera të shkaktuara nga veprimtaria 

njerëzore, kanë pësuar dëme në njerëz dhe dëme materiale, në kushtet kur për përballimin e 

situatës: 

a) është shpallur gjendja e emergjencave civile; 

b) nuk është shpallur gjendja e emergjencave civile.” 

 

Sipas pikës III, të aktit të sipërcituar në rastet kur nuk është shpallur emergjenca civile, procedurat e 

ndjekuara përshijnë hapat e mëposhtëm: 

 

“1. Procedurat e vlerësimit të dëmeve 

 

a) Familjet që kanë pësuar dëme, shkaktuar nga fatkeqësi të ndryshme natyrore ose 

fatkeqësi të shkaktuara nga veprimtaria njerëzore, paraqesin kërkesën e tyre për 

ndihmë financiare pranë organit të qeverisjes vendore përkatëse. 

b) Drejtuesi i organit të qeverisjes vendore verifikon vërtetësinë e fakteve të paraqitura 

në kërkesë, nëpërmjet komisionit të ngritur me urdhër të tij, i cili mban dhe 

procesverbalin e konstatimit të gjendjes për dëmet e shkaktuara. 

c) Afati kohor nga ngritja e komisionit deri në përfundimin e hartimit të procesverbalit 

është 5 (pesë) ditë. 

ç)  Sipas rastit, me kërkesë të kryetarit të njësisë së qeverisjes vendore përkatëse, këshilli i 

      qarkut përkatës krijon komisionin e ekspertëve për vlerësimin e dëmeve të shkaktuara     

      në objektet e banimit, i cili pas vlerësimit të dëmeve sipas përcaktimeve të bëra në  

      shkronjën "ç" të pikës 2 të kreut II të këtij vendimi, përcakton masën e dëmshpërblimit     

      për familjet e dëmtuara. 

d) Vlerësimi për orenditë, mobiliet dhe pajisjet elektroshtëpiake të dëmtuara në objektet   

e banimit, bëhet në përputhje me shkronjën "e" të pikës 2 të kreut II të këtij vendimi. 

dh)  Afati kohor nga ngritja e komisionit deri në përfundimin e vlerësimit të dëmeve të    

       jetë  15 (pesëmbëdhjetë) ditë. 

e) Bashkia ose komuna harton kërkesën për dhënien e ndihmës së menjëhershme, për 

sigurimin e jetës dhe kushteve të përkohshme për jetesë të qytetarëve, si dhe për 

shpenzime të tjera për përballimin e situatës emergjente. 

ë) Këshilli i komunës ose i bashkisë, pas shqyrtimit të procesverbalit të konstatimit të 

      gjendjes dhe të dokumentacionit të vlerësimit të dëmeve, merr vendimin për dhënien e 

      ndihmës financiare, në të cilin përmendet dhe masa e ndihmës së dhënë nga ky organ. 

f) Institucioni i prefektit të qarkut konfirmon bazueshmërinë ligjore të vendimit të 

lëshuar nga këshilli i komunës ose i bashkisë”. 

 

Në referencë të pikës II/2, të VKM-së së sipërcituar, dokumentacioni i nevojshëm për të 

kërkuar dhe vërtetuar dhënien e ndihmës financiare, konsisiton në aktet e mëposhtëme: 

 

1. Procesverbali i konstatimit të gjendjes; 

2. Vendimi i këshillit të komunës ose i bashkisë; 

3. Preventivat e dëmeve nga ana ndërtimore në objektet e banimit, si dhe dëmeve në 

orendi, mobilie dhe pajisje elektroshtëpiake; 

4. Certifikata familjare në momentin e ndodhjes së fatkeqësisë; 

5. Certifikata e vdekjes së pjesëtarit të familjes, kur ka raste të tilla, shoqëruar me 

vërtetimin e komisionit mjeko-ligjor, sipas rastit; 

6. Akt-ekspertiza nga PMNZSH-ja, në raste zjarri dhe vërtetimi nga Policia e Shtetit ose 

prokuroria e rrethit, në rast eksplozivi; 

7. Studimi gjeologjik i hartuar nga Shërbimi Gjeologjik Shqiptar ose subjekte të 

licencuara, nëse është rrëshqitje toke; 

8. Konfirmimi i vendimit të njësisë së qeverisjes vendore për bazueshmërinë ligjore nga 

ana e institucionit të prefektit të qarkut; 

 

Në pikën II/3, të kësaj VKM-je parashikohet përcaktimi i ndihmës financiare, në rastet kur, 

kur nuk është shpallur emergjenca civile. Referuar parashikimit të germës d), të pikës II/3 të VKM-

së së sipërcituar, në rastin e dëmtimeve në orendi, mobilie dhe pajisje elektroshtëpiake në 

strukturat e banimit, masa e ndihmës llogaritet mbi bazën e çmimeve mesatare për artikuj, 

përcaktuar nga strukturat e tatim-taksave. Në germën f) të pikës II/3 të këtij akti përcaktohet se 

fondet për dhënien e ndihmës akordohen nga buxheti i njësive të qeverisjes vendore, nga 

programi “Emergjencat civile” në Ministrinë e Brendshme, nga burime të tjera e donacione, si 

dhe nga fondi rezervë i Këshillit të Ministrave. 

 

Në rastin konkret, në datën 13.11.2020, në banesën e z. S.S., që ndodhet në fshatin Gorishovë, 

të Njësisë Administrative Cakran, ka rënë zjarr. Z. S.S. i është drejtuar Drejtorisë së Mbrojtjes 

nga Zjarri dhe Shpëtimi me kërkesë për vërtetim të rënies së zjarrit në datën 16.11.2020, ku 

kërkon në cilësinë e pronarit të shtëpisë 2-katëshe një vërtetim mbi ngjarjen e ndodhur në 

datën 13.11.2020 në shtepinë e banimit 2 katëshe, me adresë në Gorishovë-Cakran. Referuar 

aktit Vërtetim për Rënie Zjarri nr. 4, datë 16.11.2020, të lëshuar nga Drejtoria e Shërbimit të 

MZSH-së rezulton se: “Vërtetohet se më datë 13.11.2020, në objektin Shtëpi banimi 2 katëshe 

me pronat z. S.S., me adresë Gorishovë, Cakran ka rënë zjarr. Si pasojë e zjarrit të rënë janë 

shkaktuar dëme të konsiderueshmë material si: U dogj shtëpia 2-katëshe komplet, sipas 

deklarimit të pronarit në katin e I janë djegur dhomë gjumi e kompletuar e çiftit, korridori i 

kompletuar, depo me material shtëpiake; në katin e II janë djegur: salloni i kompletuar me të 

gjitha orenditë, dhomë gjumi e fëmijëve e kompletuar, dhomë gjumi e kompletuar e çiftit, dy 

tualete të kompletuara, guzhina e kompletuar. Depo me material si vaj ulliri rreth 200 litra, 

kandar me bateri 200 kg, tenda dielli 3 copë dhe disa vegla të tjera pune”. 

  

Në vijim, ankuesi ka depozituar kërkesën nr. 9730 prot., datë 17.11.2020, “Për dëmshpërblim 

nga fatkeqësia natyrore/veprimtaria njerëzore” drejtuar Drejtorisë së Mbrojtjes Civile, pranë 

Bashkisë Fier, ku kërkon ndihmë financiare për përballimin e dëmeve të shkaktuara nga 

fatkeqësia natyrore-djegia e shtëpisë. Kërkesa është format tip dhe kërkon në mënyrë taksative 

edhe dokumentacionin përkatës bashkëlidhur saj. Ndër aktet e këtij dokumentacioni bën pjesë 

edhe certifikata e pronësisë së banesës, të cilën ankuesi nuk e ka depozituar, pasi nuk e 

disponon një të tillë dhe në vendin e saj ka bashkëlidhur krahas dokumenteve të tjera, 

vërtetimin nr. 1958, datë 17.11.2020, e lëshuar nga Njësia Administrative Cakran, ku citohet: 

“Me anë të së cilit vërtetojmë se z. Sokol Namik S.S. banor i fshatit Gorishove Njësia 

Administrative Cakran, Bashkia Fier sipas verifikimit të bërë banon në banesën me nr. 180/2, 

në Zk 1811, e cila është ndërtuar para vitit 1990”. 

  

Në vijim të aktit të sipërcituar, është miratuar Urdhëri nr. 399 prot., datë 19.11.2020, i 

Kryetarit të Bashkisë, nëpërmjet së cilit është ngritur komisioni për verifikimin e fakteve të 

paraqitura në kërkesën e shtetasit S.S., fshati Gorishovë, Njësia Administrative Cakran. 

Komisioni përbëhej nga 5 (pesë) anëtarë dhe ka për detyrë të evidentojë me përgjegjësi dëmet 

e shkaktuara nga zjarri në banesën e shtetasit S.S. dhe të hartojë procesverbalin e konstatimit 

të gjendjes. Referuar pikës IV të Urdhërit të sipërcituar, procesverbali i konstatimit duhet të 

përpilohej brenda datës 25.11.2020. 

 

Komisioni i Vlerësimit ka kryer vlerësimin e dëmit të banesës së djegur dhe ka mbajtur 

procesverbalin e konstatimit të dëmeve të datës 24.11.2020. Ankuesi nuk ka rënë dakord me 

përmbajtjen e këtij procesverbali, pasi ka gjykuar se përmbajtja e tij nuk është e saktë dhe nuk 

e ka nënshkruar atë, por në fund të tij ka vënë një shënim ku shpreh rezervat e tij.   

 

Ndihma financiare që jepet në raste të tilla për familjet, banesat e të cilave shkatërrohen nga 

zjarri, konsiston në shumën e llogaritur për objektet dhe orenditë e djegura e të shkatërruara 

dhe shuma për banesën (ndërtesën) në pronësi të famijes respektive. Ndihma financiare i 

akordohet personave që janë pronarë të ndërtesës dhe truallit ku është ngritur ajo. 

Në vijim, Drejtoria e Mbrojtjes Civile pranë Bashkisë Fier ka dërguar shkresën nr. 9832/1, 

datë 09.12.2020, pranë Këshillit të Qarkut Fier, ku kërkohej vlerësimi i dëmit të ndodhur në 

banesën e shtetasit S.S.. Bashkëlidhur kësaj shkrese është dërguar edhe dokumentacioni 

teknik, që përbëhej nga kërkesa e ankuesit, certifikata familjare, vërtetimi për rënie zjarri, 

Urdhëri nr. 399, datë 19.11.2020, i Kryetarit të Bashkisë dhe procesverbali i konstatimit.  

 

Në datën 11.12.2020, pranë Bashkisë Fier është paraqitur kërkesa e znj. L. S.S. për dhënie 

ndihme financiare, pasi i është dëmtuar banesa nga zjarri. Për sa më sipër, rezulton se 

pretendimet e znj. L.S., drejtohen drejt së njëjtës banesë, për të cilën ka pretendime për 

dëshpërblim financiar edhe ankuesi S.S.. 

 

Në këto kushte, Bashkia Fier ka dërguar shkresën nr. 10629 Prot., 14.12.2020, pranë Këshillit 

të Qarkut Fier, ku pasi bëhet e qartë situata e rastit të z. S.S., kërkohet pezullimi i veprimeve 

për vlerësimin e dëmit për banesën e z. S.S. dhe znj. L. S.S., pasi banesat e tyre ndodheshin 

mbi të njëtin truall dhe për momentin nuk mund të sqaroheshin sipërfaqet respektive të secilit 

pronar. 

 

Më pas, Drejtoria e Mbrojtjes Civile të Bashkisë Fier i ka dërguar ankuesit shkresën nr. 

9736/1, datë 23.12.2020, nëpërmjet së cilës e bën me dije mbi hapat e ndërmarra në kuadër të 

procedurave për dhënien e ndihmës financiare për banesën e tij të djegur. Në fund të shkresës 

së sipërcituar, ankuesi njoftohet se: “Në pritje për kompletimin e dokumentacionit të 

nevojshëm nga ana juaj bën kërkesë edhe shtetësja L. S.S., duke thënë se i është djegur banesa 

nga zjarri dhe pretendimet nga ana e saj janë edhe për pjesë të njëjta banese për të cilat 

pretendoni edhe ju. Në këto kushte bashkia ka vendosur pezullimin e veprimeve të mëtejshme 

deri në paraqitjen e dokumenteve të pronësisë së banesës nga ana e pretenduesve. Procedura 

për dhënie ndihme do të vazhdojë pas paraqitjes së dokumentacionit të nevojshëm të 

pronësisë nga ana e dy shtetësve pretendues”. 

 

Për sa më sipër, Bashkia Fier ka depozituar në cilësinë e provës pranë KMD-së, kërkesën nr. 

10 558 prot., datë 11.12.2020, e znj. L. S.S., nëpërmjet së cilës kërkohet ndihmë financiare për 

djegien e banesës, pronësinë e se cilës e pretendon edhe ankuesi. Në dokumentacionin e 

depozituar nga ana e saj, rezulton Vërtetimi për Rënie Zjarri nr. 1, datë 15.01.2021, i lëshuar 

nga Drejtoria e Shërbimit të MZSH-së ku citohet: “Vërtetojmë se më datë 13.11.2020, në 

objektin shtëpi banimi 2-katëshe me pronar znj. L.S. me adresë Gorishovë, Cakran ka rënë 

zjarr. Si pasojë e zjarrit të rënë janë shkaktuar dëme të konsiderueshme material si: U dogj 

shtëpia dy katëshe. Sipas deklarimit të pronarit u dogjën dy dhoma, dy banjo, 2 divanë, dy 

kolltuqe, 1 TV…….”  

Znj. L.S., sikurse z. S.S. ka depozituar vërtetimin nr. 2092, datë 10.12.2020, të lëshuar nga 

Njësia Administrative Cakran, ku vërtetohet se ajo është banore e fshatit Gorishovë, Njësia 

Administrative Cakran, Bashkia Fier. 

 

Ankuesi ka depozituar sërisht kërkesën e tij nr. 11 183 prot., datë 01.12.2021, pranë Bashkisë 

Fier, ku kërkon informacion mbi çështjen e tij, si dhe kërkon kopje të procesverbalit të 

vlerësimit të dëmeve. Për sa më sipër, nëpërmjet shkresës nr. 9736/2, datë 13.12.2021, 

Bashkia Fier e bën me dije se: “…Pas marrjes së kërkesës Tuaj për ndihmë financiare u 
kërkua nga ana jonë dokumentacioni për banesën për të cilën juve pretendonit se iu është 

dëmtuar. Pas marrjes së kërkesës nga shtetësja L. S.S. procedura u bllokua me kërkesën për 

paraqitje të dokumentacionit të pronësisë nga të dy familjet pretenduese. Mbetemi akoma në 

kërkesën për paraqitjen nga ana juaj e dokumentacionit të pronësisë. Për problematikën e 

konstatuar ju kemi kthyer përgjigje edhe me shkresën me Nr. 9736/1 prot., datë 23.12.2020. 

Bashkëlidhur shkresa nr. 9736/1, datë 23.12.2020 si dhe procesverbali i konstatimit i datës 

24.11.2020.”   

 

Për sa më sipër, rezulton se ankuesit nuk i është refuzuar dhënia e ndihmës financiare për 

banesën e djegur nga zjarri, por procedura për dhënien e kësaj ndihme financiare është 

pezulluar, deri në momentin që të dy palët që pretendojnë pronësinë e banesës së djegur dy 

katëshe, ta zgjidhin çështjen duke depozituar dokumentet e pronësisë së banesës për pjesët 

respektive. Nga dokumentacioni i depozituar gjatë hetimit administrativ të kësaj ankese 

rezulton se asnjëra nga palët nuk disponon dokument pronësie të banesës dy-katëshe.  

 

Referuar shkresës nr. 2386/1 prot., datë 26.03.2021 me lëndë “Vërtetim mbi dhënien e 

statusin e përfshirjes së objektit të ndërtuar pa leje, në procesin e legalizimeve”, të ASHK 

Fier citohet: “Në përfundim të verifikimeve të kryera në bazë të të dhënave të administruara 

nga Drejtoria Vendore e ASHK Fier rezulton se subjekti Sokol Namik S.S. ka nënshkruar 

deklaratë për përfshirje në procedurat e legalizimit për përcaktimin e procedurës së kalimit 

në pronësi të regjistrimit të pasurive të paluajtëshme, të ndërtuara deri më 10.08.1991 dhe 

truallit funksional të tyre. Objekti figuron me këto të dhëna:  

 

Prot. 723 

Objekti:    Ndërtesë 

Adresa e  truallit të ndërtimit: Cakran, fshati Gorishovë, Bashkia Fier 

Data e nënshkrimit të deklaratës 13.01.2021 

 

Në përputhje me dispozitat e ligjit nr. 9482, datë 03.04.2006 “Për legalizimin, urbanizimin 

dhe integrimin e ndërtimeve pa leje”, të ndryshuar si dhe Vendimit me nr. 442/2018 “Për 

përcaktimin e procedurës së kalimit në pronësi të regjistrimit të pasurive të paluajtëshme, të 

ndërtuara deri më 10.08.1991 dhe të truallit funksional të tyre” përfshihet në procedurat e 

legalizimit”.  

 

Për sa më sipër KMD konstatoi se ankuesi ka depozituar deklaratë për legalizimin e pjesës së 

tij respektive të banesës 2 katëshe në datën 13.01.2021, ndërkohë që djegia e banesës ka 

ndodhur në 13 nëntor 2020. Akutalisht, banesa nuk rezulton e rregjistruar në hipotekë dhe as e 

legalizuar.  

 

Bashkia Fier ka sqaruar se deri më sot nuk ka patur ndonjë rast të pretenduar nga dy ose më shumë 

kërkues për pronësinë e banesave të dëmtuara. Ky institucion ka dhënë ndihmë, gjatë vitit 2021, për 

10 familje të dëmtuara nga fatkeqësia e rënies së zjarrit në banesë. Rastet e trajtuara në Bashkinë 

Fier, kanë qenë me dokumentacion të rregullt provues mbi pronësinë, me certifikatë pronësie ose 

me vërtetime nga njësia vendore, por e gjendur në Listën 01, sipas VKM-së nr. 432, datë 

14.08.1995 “Për procedurat e rregjistrimit të pasurive të paluajtëshme në zonën urbane të fshatit”, 

ose vërtetim legalizimi dhe pa patur pretendime të tjera mbi pronësinë e pretenduar nga më tepër se 

një kërkues. 

 

Bashkia Fier ka depozituar praktikën e dy kërkuesve të ndihmës financiare për fatkeqësi 

natyrore etj., në dokumentacionin e së cilëve është depozituar certifikata e pronësisë së 

banesës së djegur. 

 

Në vërtetimet e lëshuara nga Drejtoria e MZSH-së Fier, rezultojnë pronarë të banesës 2 

kateshë, si z. S.S. ashtu edhe znj. L. S.S.. Për sa kohë, edhe znj. L.S. ka pretendime për dhënie 

ndihmë financiare për banesën 2 katëshe të djegur, KMD gjykon se është mëse e nevojshme 

kryerja e procesit të legalizimit të pjesëve respektive të banesës 2 katëshe, regjistrimi i 

pasurive të palujtëshme pranë institucionit përkatës dhe depozitimi i certifikatave të pronësisë 

pranë Bashkisë Fier me qëllim përfitimin e ndihmës financiare. 

 

Në këto kushte KMD gjykon se ankuesi nuk është ekspozuar ndaj një qendrimi të padrejtë, 

disfavorizues e të pabarabartë nga ana e Bashkisë Fier, në krahasim me persona të tjerë që 

gjendjen në kushte të njëjta apo të ngjashme me të. 

 

A/2. Lidhur me pretendimin e ankuesit S.S., se është ekspozuar ndaj një trajtimi të 
padrejtë, disfavorizues e të pabarabartë, për shkak të mospërfshirjes në procesverbalin 
e konstatimit të datës 24.11.2020, të të gjithë orendive të ndodhura në banesë, si dhe 
materialeve nga të cilat përbëhej banesa nga ana ndërtimore. 

Në vijim të paraqitjes së Komisionit të Vlerësimit të Dëmit, të Bashkisë Fier, pranë banesës së 

tij, të shkatërruar plotësisht nga zjarri i rënë, si dhe në kushtet kur ankuesi nuk dispononte 

kopje të procesverbalit të vlerësimit të dëmeve të shtëpisë së djegur, ai ka depozituar pranë 

Bashkisë Fier, kërkesën nr. 10 744, datë 17.12.2020, ku kërkohej kopje e këtij procesverbali. 

Sipas thënieve verbale të ankuesit, ky procesverbal nuk i është dhënë edhe pse është paraqitur 

personalisht pranë Bashkisë Fier, ku nuk e ka nënshkruar  këtë procesverbal, por ka vënë 

shënimin e tij me rezerva për përmbajtjen e tij. 

  

Ankuesi ka depozituar sërisht kërkesën e tij nr. 11 183 prot., datë 01.12.2021, pranë Bashkisë 

Fier,ku kërkon informacion mbi çështjen e tij, si dhe kërkon kopje të procesverbalit të 

vlerësimit të dëmeve. Për sa më sipër, nëpërmjet shkresës nr. 9736/2, datë 13.12.2021, 

Bashkia Fier i ka përcjellë një kopje të procevrbalit në fjalë, ku ankuesi ka shënuar “Rezervoj 

në nënshkrimin tim, pasi procesverbali i konstatimit është me të meta pasi nuk janë pasqyruar 

të gjitha sendet dhe dëmet e objektit”. Kopja e këtij procesverbali është përcjellë pranë KMD-

së nga ankuesi, sikurse edhe nga Bashkia Fier. Referuar korrespondencës së KMD-së me 

Bashkinë Fier rezulton se ky procesverbal mban datën 24.11.2022. Ankuesi ka kërkuar kopje 

të tij, që në dhjetor të vitit 2020, por një dokument i tillë i është vënë në dispozicion nga 

Bashkia Fier vetëm pas 1 viti, kur ankuesi depozitoi kërkesën e tij të dytë pranë këtij 

institucioni. 

 

Referuar germës a), të aktit Procesverbal-kontatimi “Dëmtime në orendi, mobilje dhe pajisje 

elektroshtëpiake” Komisioni i Vlerësimit ka kryer një renditje të pajisjeve të dëmtuara, ku 

bëjnë pjesë: 2 (dy) divane, 1(një) kalorifer, 1 (një) sobë me gaz dhe korent, 1 (një) frigorifer, 1 

(një) dollap rrobash (dhomë gjumi fëmijësh), 1 (një) komodinë, 1 (një) tavolinë buke dhe 6 

(gjashtë) karrige. 

 

Në germën b), të këtij procesverbali “Dëmtimi i banesës nga ana ndërtimore” rezulton se 

Komisioni ka reflektuar dhe evidentuar dëmet e pësuara në metër katrorë, duke filluar nga 

çatia me tjegulla mars pa llustër, shtresë me dërrasë dysheme 2.5 cm + listela, mur gri lartësi, 

suvatim i brendshëm mur tulle llaç i përzier etj. 

 

Për sa më sipër, Komisioneri konstaton së pari se megjithëse ankuesi nuk ka nënshkruar 

procesverbalin, por ka vënë shënimin e mësipërm për rezerva mbi përmbajtjen e tij, Bashkia 

Fier dhe specifikisht Drejtoria e Emergjencave Civile nuk ka marrë asnjë masë për verifikimin 

e shënimit të tij dhe mosdakordësisë së tij. Ky procesverbal nuk mund të ketë vlefshëmëri, 

nëse nuk është nëshkruar nga personi banues në këtë shtëpi. Komisioneri gjykon se Drejtoria e 

Emerngjencave Civile duhet të kishte marrë të gjitha masat për të zgjidhur mosdakordësinë e 

ankuesit lidhur me objektet e pasqyruara në procesverbal. Në korrespondencën që KMD pati 

me Bashkinë Fier në lidhje me këtë çështje, kjo e fundit është shprehur se ankuesi duhet të 

bëjë kërkesë me shkrim mbi pretendimet dhe sendet që pretendon se nuk janë parashikuar nga 

komisioni në procesverbalin e konstatimit në banesën e dëmtuar nga zjarri dhe kjo kërkesë të 

mailto:info@kmd.al
http://www.kmd.al/


 

22 

                                                                                                     
      Adresa: Rruga e Durrësit,  Nr.27, Kodi Postar 1001,Tiranë , Tel: +355 4 2431078, E-mail: info@kmd.al, web:www.kmd.al 

 

 

shqyrtohet nga ky institucion sipas dispozitave ligjore. Komisioneri gjykon se këtë 

informacion, Bashkia Fier dhe përkatësisht Drejtoria e Emergjencave Civile duhet t’ia kishte 

bërë të ditur që në fillim ankuesit dhe jo pas më shumë se një viti nga ndodhja e ngjarjes.    

 

Së dyti, në kushtet kur në vijim rezultoi se banesa e ndodhur në fshatin Gorishovë, Njësia 

Administrative Cakran u përkiste de facto dy familjeve, të cilat nuk dispononin certifikatë 

pronësie për pjesët respektive, Komisioneri gjykon se ky procesverbal nuk mund të jetë i 

vlefshëm për të dy palët dhe nuk mund të reflektojë të gjitha orenditë e shkatërruara nga zjarri 

për të dy familjet banuese në të. Referuar këtij procesverbali rezulton se ka përfshirë vetëm 

disa prej objekteve dhe orendive që një shtëpi mund të përmbajë, duke patur rezerva lidhur me 

tërësinë e orendive që mund të ketë patur ankuesi në pjesën e tij të banesës.  

 

Për sa më sipër, KMD gjykon se në momentin që Bashkia Fier mori dijeni se znj. L. S.S. ishte 

banuese në atë banesë dhe zotëronte de facto një pjesë të kësaj banese, duhet të kishte 

bashkëpunuar me të dy personat, duke kryer në vijim procesverbale të ndara për të dy familjet, 

ku të evidentoheshin me hollësi objektet dhe orenditë e secilës familje. Pavarësisht kësaj, 

Bashkia Fier nuk ka marrë asnjë masë për ta kryer një gjë të tillë.  

 

Në këtë kontekst, Komisioneri gjykon se ankuesi është ekspozuar ndaj një qendrimi të 

padrejtë e disfavorizues nga ana e Bashkisë Fier.     

 

A/3. Lidhur me pretendimin e ankuesit S.S., se është ekspozuar ndaj një trajtimi të 
padrejtë, disfavorizues e të pabarabartë, për shkak të mosinteresimit  të personave 
përgjegjës për familjen e tij për këtë fatkeqësi ekstreme si dhe mosdhënia e asnjë 
ndihme emergjente. 

Sikurse është përmendur edhe më sipër, Bashkia Fier në cilësinë e organit të vetëqeverisjes 

vendore ka detyrë të japë ndihmë emergjente për familjet që pësojnë fatkeqësi natyrore e më 

gjerë. Në pikën III, gërma e) të VKM-së  nr. 329, datë 16.05.2012 “Për kriteret dhe procedurat e 

dhënies së ndihmës shtetërore financiare për mbulimin e dëmeve të shkaktuara nga fatkeqësitë 

natyrore ose fatkeqësitë e tjera të shkaktuara nga veprimtaria njerëzore”, parashikohet se: 

“Bashkia ose komuna harton kërkesën për dhënien e ndihmës së menjëhershme, për sigurimin 

e jetës dhe kushteve të përkohshme për jetesë të qytetarëve, si dhe për shpenzime të tjera për 

përballimin e situatës emergjente”. 

Nga hetimi administrativ i Komisionerit rezultoi se Bashkia Fier nuk ka marrë asnjë masë për 

t’i siguruar familjes së ankuesit, strehim dhe ushqim pas djegies se banesës së tij, në Njësinë 

Administrative Cakran. Në korrespondencën zyrtare me KMD-në, Bashkia Fier është 

justifikuar me faktin se z. S.S. nuk ka depozituar asnjë kërkesë pranë Njësisë Administrative 

Cakran apo edhe pranë Bashkisë Fier, ku të kërkojë ndihmë emergjence për strehim dhe 

ushqim. 

Duke iu referuar dispozitës së sipërcituar, KMD konstaton se kërkesa me shkrim e ankuesit 

nuk është kriter i domosdoshëm për të përfituar ndihmë emergjence, në kushtet kur banesa, ku 

banonte familja e tij ishte djegur tërësisht. Për sa më sipër, KMD gjykon se Bashkia Fier 

duhet t’i ofronte familjes së ankuesit strehim dhe ushqim për të kaluar fazën e parë të 

emergjencës. Nëse ankuesi kishte siguruar banesë tjetër, gëzonte të drejtën e tij për ta refuzuar 

ndihmën e bashkisë, e cila në asnjë rast nuk i është ofruar, ashtu sikurse parashikohet në 

VKM-në e sipërcituar.  

Strukturat përgjegjëse të Bashkisë Fier nuk kanë depozituar asnjë akt në cilësi prove, ku të 

vërtetojnë se ankuesit i është ofruar një ndihmë e tillë dhe ai e ka refuzuar, apo se ankuesi ka 

patur një vendbanim të dytë, të cilin e ka përdorur pas djegies së banesës së tij në fshatin 

Gorishovë.  

Në këtë kontekst, KMD gjykon se Bashkia Fier ka anashkaluar detyrimin e saj ligjor për të 

ndihmuar një familje të ndodhur në kushtet e emergjencës, për t’i siguruar strehim dhe ushqim 

për anëtarët e saj, aq më tepër kur kjo familje rezulton të ketë edhe 2 fëmijë.  

Në këto kushte, Komisioneri gjykon se ankuesi dhe familja e tij janë ekspozuar ndaj një 

qendrimi të padrejtë dhe disfavorizues nga ana e Bashkisë Fier.  

A. Shkaku i mbrojtur “bindja politike”. 

Z.  S.S. pretendon diskriminim për shkak të “bindjes politike”, nga ana e Bashkisë Fier. 

 

“Bindja politike” është një prej shkaqeve, për të cilat, Ligji Nr.10 221, datë 4.2.2010 “Për 

Mbrojtjen nga Diskriminimi”, i ndryshuar, ofron mbrojtje. Në nenin 1 të tij, përcaktohet se: 

“Ky ligj rregullon zbatimin dhe respektimin e parimit të barazisë dhe mosdiskriminimit në 

lidhje me racën, etninë, ngjyrën, gjuhën, shtetësinë, bindjet politike, fetare ose filozofike, 

gjendjen ekonomike, arsimore ose shoqërore, gjininë, identitetin gjinor, orientimin seksual, 

karakteristikat e seksit, jetesën me HIV/AIDS, shtatzëninë, përkatësinë prindërore, 

përgjegjësinë prindërore, moshën, gjendjen familjare ose martesore, gjendjen civile, 

vendbanimin, gjendjen shëndetësore, predispozicionet gjenetike, pamjen e jashtme, aftësinë e 

kufizuar, përkatësinë në një grup të veçantë, ose me çdo shkak tjetër.” 

Në lidhje me pretendimin e ankuesit për diskriminim për shkak të “bindjes politike”, 

Komisioneri gjykon se “bindja politike” konsiderohet si një shkak i mbrojtur, pasi 

parashikohet si i tillë në bazën ligjore të sipërpërmendur. Ankuesi ka depozituar gjithashtu në 

cilësi prove kopje të aktit Tesera e Anëtarit nr. 5-993, datë 10.10.1995, të lëshuar nga Dega e 

Partisë Republikane, ku rezulton se z. S.S. është anëtar i kësaj force politike. Njëkohësisht, 

mbështetur në Vërtetimin nr. 15, datë 18.05.2022, të lëshuar nga Partia Republikane, Dega 

Fier, rezulton që ankuesi S.S. është anëtar i kësaj force politike dhe aktivist i këtij subjekti në 

cdo fushatë elektroale të këtij subjekti, si dhe ka qenë anëtar në komisionet zgjedhore.  

 

B. Lidhja e trajtimit të padrejtë, disfavorizues dhe të pabarabartë me shkakun e 
mbrojtur –bindja politike. 
 

Mbështetur në provat e depozituara gjatë shqyrtimit administrativ të ankesës, rezultoi se z. 

S.S. i është nënshtruar një trajtimi të padrejtë dhe disfavorizues nga ana e Bashkisë Fier. 

Në kontekst të mbrojtjes ligjore, që i garantohet individit lidhur me shkakun e bindjes politike, 

Komisioneri është mbështetur në analizimin e legjislacionit kombëtar dhe atij ndërkombëtar.  

Për sa më sipër, parimi i barazisë para ligjit dhe mosdiskriminimit parashikohet nga 

Kushtetura e Republikës së Shqipërisë, si dhe nga akte të tjera ligjore, duke sanksionuar 

njëkohësisht edhe zbatimin e tij nga të gjithë shtetasit shqiptarë. Neni 18, pika 2, e 

Kushtetutës së Republikës së Shqipërisë parashikon shprehimisht: “Askush nuk mund të 

diskriminohet padrejtësisht për shkaqe të tilla si gjinia, raca, feja, etnia, gjuha, bindjet 

politike, fetare a filozofike, gjendja ekonomike, arsimore, sociale ose përkatësia prindërore.” 

 

Gjithashtu neni 1
7
 i Konventës Europiane të të Drejtave të Njeriut (KEDNJ) siguron mbrojtje 

kundër diskriminimit në gëzimin e të drejtave të përcaktuara me ligj, si dhe afirmon ndalimin 

e diskriminimit nga ana e autoriteteve publike. Në interpretim të nenit të kësaj konvente, një 

person është i diskriminuar, për një nga shkaqet e parashikuara në nenin 14 të KEDNJ-së
8
, 

nëse nga sjellja (veprimi ose mosveprimi) e autoriteteve shtetërore, i mohohet gëzimi i të 

drejtave, që legjislacioni kombëtar i njeh individëve në mënyrë specifike, të cilat rrjedhin nga 

një detyrim i qartë i një autoriteti publik sipas legjislacionit kombëtar, nga një autoritet publik 

në ushtrimin e pushtetit diskrecional, si dhe nga çdo veprim ose mosveprim tjetër i një 

autoriteti publik
9
. 

 

                                                           
7
 Neni 1, Protokolli 12 i KEDNJ, parashikon shprehimisht: “1. Gëzimi i çdo të drejte të parashikuar me ligj 

duhet të sigurohet pa asnjë diskriminim të bazuar në shkaqe të tilla si seksi, raca, ngjyra, gjuha, feja, mendimet 

politike ose çdo mendim tjetër, origjina kombëtare ose shoqërore, përkatësia në një minoritet kombëtar, pasuria, 

lindja ose çdo situatë tjetër. 2. Askush nuk duhet të diskriminohet nga një autoritet publik për ndonjë nga arsyet 

e parashikuara në paragrafin 1.” 
8
 Neni 14, i Konventës Europiane për të Drejtat e Njeriut parashikon shprehimisht se: “Gëzimi i të drejtave dhe i 

lirive të përcaktuara në këtë Konventë duhet të sigurohet, pa asnjë dallim të bazuar në shkaqe të tilla si seksi, 

raca, ngjyra, gjuha, feja, mendimet politike ose çdo mendim tjetër, origjina kombëtare ose shoqërore, përkatësia 

në një minoritet kombëtar, pasuria, lindja ose çdo status tjetër”. 
9
Shih Sejdic dhe Finci kundër Bosnjë-Hercegovinës (2009); Savez Crkava “Rijec Zivota” dhe të tjerët kundër 

Kroacisë nr. 7798/08, § 58, 9 dhjetor 2010); 

Komisioneri për Mbrojtjen nga Diskriminimi, si një institucion barazie i specializuar për 

mbrojtjen nga diskriminimi, në zbatim të dispozitave të Ligjit nr. 10221, datë 04.02.2010 “Për 

Mbrojtjen nga Diskriminimi”, i ndryshuar,  ka si qëllim të sigurojë të drejtën e çdo personi 

për: “a) barazi përpara ligjit dhe mbrojtje të barabartë nga ligji; b) barazi të shanseve dhe 

mundësive për të ushtruar të drejtat, për të gëzuar liritë dhe për të marrë pjesë në jetën 

publike; c) mbrojtje efektive nga diskriminimi dhe nga çdo formë sjelljeje që nxit 

diskriminimin”. 

Në Kreun III, të ligjit të sipërcituar parashikohet mbrojtje e posaçme nga diskriminimi në 

fushën e të mirave dhe shërbimeve. Ky ligj në nenin 20, pika 1, të tij parashikon se: “1. 

Personi fizik ose juridik që ofron të mira apo shërbime për publikun, me pagesë ose jo, 

ndalohet të diskriminojë një person tjetër, i cili kërkon t’i arrijë ose t’i përdorë ato: a) duke 

refuzuar t’i japë një personi apo grupi personash të mira apo shërbime për shkaqet e 

përmendura në nenin 1 të këtij ligji; b) duke refuzuar t’i ofrojë një personi të mira apo 

shërbime në mënyrë të ngjashme, ose me cilësi të ngjashme, ose në kushte të ngjashme me ato 

në të cilat këto të mira apo shërbime i ofrohen publikut në përgjithësi.” 

Diskriminimi përkufizohet nga Ligji 10221/2010 “Për Mbrojtjen nga Diskriminimi”, i 

ndryshuar, në nenin 3, pika 1, si: “Çdo dallim, përjashtim, kufizim apo preferencë, bazuar në 

cilindo shkak të përmendur në nenin 1 të këtij ligji, që ka si qëllim apo pasojë pengesën apo 

bërjen e pamundur të ushtrimit në të njëjtën mënyrë me të tjerët, të të drejtave e lirive 

themelore të njohura me Kushtetutën e Republikës së Shqipërisë, me aktet ndërkombëtare të 

ratifikuara nga Republika e Shqipërisë, si dhe me ligjet në fuqi”.  

Kodi i Procedurës Administrative
10

 ka saktësuar se barra e provës në çështjet e diskriminimit 

të pretenduar, i kalon palës tjetër/organit publik, në këtë rast Bashkisë Fier, e cila duhet të 

provojë se subjekti ankues nuk është trajtuar në mënyrë të padrejtë, për shkakun e pretenduar. 

Kështu, neni 82, pika 2 e tij, përcakton se: “Në rastet kur pala paraqet prova mbi të cilat 

bazon pretendimin për sjelljen diskriminuese dhe në bazë të të cilave mund të prezumohet se 

ka pasur diskriminim, pala tjetër dhe/ose organi publik detyrohet të provojë se faktet nuk 

përbëjnë diskriminim, pavarësisht nga detyrimi i organit publik për të vënë në dispozicion të 

palëve provat e zotëruara prej saj”. 

LMD, i ndryshuar, ka saktësuar gjithashtu se barra e provës në çështjet e diskriminimit të 

pretenduar, i kalon palës tjetër/organit publik, në këtë rast Bashkisë Fier, që duhet të provojë se 

ankuesi nuk është ekspozuar ndaj një qendrimi të padrejtë dhe disfavorizues për shkak të 

bindjes së tij, politike. 

                                                           
10 Kështu, neni 82, pika 2 e tij, përcakton se: “Në rastet kur pala paraqet prova mbi të cilat bazon pretendimin për sjelljen 
diskriminuese dhe në bazë të të cilave mund të prezumohet se ka pasur diskriminim, pala tjetër dhe/ose organi publik 

detyrohet të provojë se faktet nuk përbëjnë diskriminim, pavarësisht nga detyrimi i organit publik për të vënë në dispozicion 

të palëve provat e zotëruara prej saj”. 

Neni 33, pika 7/1 i LMD, të ndryshuar, përcakton se:“Në rastet kur pala ankuese paraqet 

fakte mbi të cilat bazon pretendimin për sjelljen diskriminuese dhe në bazë të të cilave mund 

të prezumohet se ka pasur diskriminim, pala tjetër, kundër së cilës është paraqitur ankesa, 

detyrohet të provojë se faktet nuk përbëjnë diskriminim.” 

 

Parimi i ndarjes së barrës së provës është një parim i mirënjohur tashmë në legjislacionin e 

BE-së dhe KEDNJ. KEDS
11

 gjithashtu ka pranuar që në çështjet e diskriminimit, barra e 

provës nuk duhet të varet plotësisht nga ankuesi, por duhet të jetë objekt i një rregullimi të 

duhur. 

Duke qenë se pala kundër të cilës drejtohet ankesa disponon gjithë informacionin dhe 

dokumentacionin e nevojshëm për të provuar bazueshmërinë e pretendimeve, legjislacioni i ka  

transferuar barrën e provës palës kundër të cilës është paraqitur ankimi, kur vihet re se prima 

facie është ngritur një pretendim për diskriminim. Pala kundër të cilës është paraqitur ankesa 

ka barrën e provës të provojë se trajtimi i diferencuar nuk është diskriminues. 

 

 

Kjo mund të realizohet në njërën nga dy mënyrat e mëposhtme: 

1. Duke vërtetuar se nuk ka ndonjë lidhje shkakësore, midis shkakut të mbrojtur dhe 

trajtimit të pafavorshëm apo të pabarabartë ose, 

2. Duke demonstruar që megjithëse ky trajtim është i lidhur me shkakun e pretenduar, 

ekziston një justifikim i arsyeshëm dhe objektiv.  

Nëse subjekti kundër së cilit drejtohet ankesa nuk është në gjendje të provojë njërën nga të 

dyja, atëherë do të jetë përgjegjës për diskriminimin.
12

 

Në aspektin procedural, si fillim pala ankuese duhet të provojë se i vetmi shpjegim i 

arsyeshëm për trajtimin e diferencuar, është shkaku i mbrojtur nga diskriminimi dhe në 

kushtet, kur arrihet ky nivel provueshmërie barra e provës për të provuar të kundërtën, që 

veprimet nuk përbëjnë diskriminim i bie palës tjetër. Pra, nëse faktet e prezantuara nga 

ankuesi duken të besueshme dhe në përputhje me provat në dispozicion, GJEDNJ në 

praktikën e vet i ka pranuar ato si të provuara, përveçse kur pala tjetër kundër së cilës paraqitet 

ankesa paraqet një shpjegim alternativ bindës. GJEDNJ pranon si fakte ato vlerësime “të 

mbështetura nga vlerësimi i lirë i të gjitha provave…provat mund të vijnë nga 
bashkëekzistenca e deduksioneve/prezumimeve mjaftueshmërisht të forta, të qarta dhe të 

përputhshme apo nga prezumime faktesh të pa kundërshtuara. Për më tepër, niveli i bindjes i 

                                                           
11 Komiteti Evropian per të Drejtat Sociale. 
12 https://fra.europa.eu/sites/default/files/fra_uploads/fra-2018-handbook-non-discrimination-law-2018_en.pdf,fq.232. 

nevojshëm për arritjen e një konkluzioni të veçantë dhe lidhur me këtë, shpërndarja e barrës 

së provës, janë të lidhura ngushtësisht
13”. 

Për sa më sipër, mbështetur në provat dhe faktet e administruara KMD vlerësoi se jemi para 

situatës së prezumimit të diskriminimit nga Bashkia Fier, kundrejt shtetasit S.S. dhe si pasojë 

barra e provës bie mbi këtë subjekt. 

Në lidhje me rastin në fjalë, mbështetur në analizimin e fakteve dhe provave të depozituara 

nga ankuesi dher Bashkia Fier, si dhe në bazë të rezultateve që dolën nga procedura e 

shqyrtimit të ankesës, Komisioneri ka vlerësuar se ekziston një trajtim i padrejtë dhe i 

disfavorshëm i ankuesit nga ana e Bashkisë Fier, pasi nuk janë kryer verifikimet përkatëse nga 

ana e strukturave përgjegjëse të këtij institucioni, për sa i përket mosdakordësive të ankuesit 

ndaj procesverbalit të vlerësimit të dëmeve të mbajtur nga Komisioni i Vlerësimit, si dhe nuk 

është vepruar për kryerje të riverifikimit dhe rivlerësimit të objekteve dhe orendive në 

shtëpinë e djegur në 13.11.2020. Njëkohësisht, KMD ka konstatuar se pasi strukturat 

përkatëse të Bashkisë Fier janë vënë në dijeni se në të njëjtën banesë me ankuesin jetonte edhe 

familja e znj. L. S.S., nuk ka bashkëpunuar me ankuesit për të bërë dy procesverbale për 

konstatim dëmi, për secilin prej tyre, për pjesën e orendive dhe objekteve, që atyre u takonin, 

deri në kryerjen e procesit të legalizimit të pjesëve respektive të ndërtesës nga ana e 

gjithsecilit. Njëkohësisht, nga hetimi administrativ rezultoi se Bashkia Fier nuk ka marrë asnjë 

masë për t’i dhënë ndihmë emergjence në strehim dhe ushqim, familjes së z. S.S., pas djegies 

së shtëpisë së tij edhe pse ekziston një detyrim i këtij institucioni në bazë të parashikimeve të 

VKM-së  nr. 329/2012.  

Përsa i përket bindjeve politike të ankuesit, mbështetur në dokumentacionin e depozituar 

pranë Komisionerit për Mbrojtjen nga Diskriminimi dhe specifikisht referuar aktit Tesera e 

Anëtarit nr. 5-993, datë 10.10.1995, të lëshuar nga Dega e Partisë Republikane rezulton se z. 

S.S. është anëtar i kësaj force politike. Mbështetur në Vërtetimin nr. 15, datë 18.05.2022, të 

lëshuar nga Partia Republikane, Dega Fier, rezulton se: “Z. S.S. është i angazhuar me 

strukturat e Partisë Republikane që në fillemet e saj dhe ka qenë mjaft aktiv në shpalosjen e 

programit të Partisë Republikane në çdo fushatë. Ka qenë pjesë e Komisioneve Zgjedhore si 

Komisioner”. Për sa më sipër, Komisioneri çmon se Bashkia Fier ka patur dijeni mbi 

përkatësinë politike të ankuesit, pasi fshati Gorishovë, i Njësisë Administrative Cakran, ka 

numër të vogël banorësh dhe banorët kanë dijeni mbi bindjet politike të njërit tjetrit, aq më 

tepër kur ankuesi është aktivist i hershëm i Partisë Republikane. Njëkohësisht, gjykimi i 

                                                           
13

 GJEDNJ, Nachova dhe të tjerët kundër Bullgarisë (GC) paragrafi 147, (ECtHR, Nachova and others v. 

Bulgaria [GC] (Nos. 43577/98 and 43579/98), 6 July 2005). Kjo përsëritet në çështjen e GJEDNJ-së, Timishev 

kundër Rusisë (Numrat 55762/00 dhe 55974/00), 13 Dhjetor 2005, paragrafi 39 (ECtHR, Timishev v. Russia 

(Nos. 55762/00 and 55974/00), 13 December 2005), dhe GJEDNJ, D.H dhe të tjerët kundër Republikës Çeke 

[GC] (Nr. 57325/00), 13 Nëntor 2007, paragrafi 178 (ECtHR, D.H. and others v. the Czech Republic [GC] (No. 

57325/00), 13 November 2007).  

KMD-së mbështetet gjithashtu në faktin se Partia Republikane është në koalicion me Partinë 

Demokratike të Shqipërisë dhe është forcë e kahut të djathtë, kah i kundërt ky me përkatësinë 

politike të drejtuesit të Bashkisë Fier, i cili është përfaqësues i subjektit Politik Partia 

Socialiste e Shqipërisë. 

 

Komisioneri vlerëson se nga ana e Bashkisë Fier, në asnjë rast nuk u arrit të provohej:  

1. Që nuk ka ndonjë lidhje shkakësore midis shkakut të pretenduar nga ankuesi, që është 

bindja politike dhe trajtimit të pafavorshëm apo të pabarabartë nga ana e Bashkisë 

Fier, të konstatuar edhe nga Komisioneri në këtë vendim. 

 

2. Që për veprimet dhe mosveprimet e këtyre subjekteve kundrejt ankuesit kanë një 

justifikim të arsyeshëm dhe objektiv, pra që këto veprimeve dhe mosveprimeve 

ndiqnin një synim të ligjshëm dhe masat për arritjen e këtij synimi ishin proporcionale. 

 

Në këto kushte, Komisioneri për Mbrojtjen nga Diskriminimi, konstaton se Bashkia Fier, me 

anë të veprimeve dhe mosveprimeve të saj, ka vendosur përpara një situate diskriminuese, për 

shkak të bindjes politike ankuesin S.S.. 

 

Bazuar në nenin 33, pika 10 të Ligjit “Për Mbrojtjen nga Diskriminimi”, të ndryshuar, 

përcaktohet se: “Vendimi përmban rregullimet dhe masat e duhura, duke caktuar edhe një 

afat për kryerjen e tyre”, ndërsa bazuar në nenin 33, pika 12, përcaktohet: “Kur vendos 

masën, komisioneri siguron që ajo të jetë: a) e efektshme dhe parandaluese; dhe b) në 

përpjesëtim me gjendjen që e shkaktoi vendosjen e masës” 

 

Ligji “Për Mbrojtjen nga Diskriminimi”, i ndryshuar, në nenin 33/10 të tij, nuk ka përcaktuar 

masat që duhen marrë për rregullimin e situatës diskriminuese, por e ka lënë në diskrecionin e 

Komisionerit. Pra, Komisioneri rast pas rasti, vendos se cilat janë rregullimet dhe masat që 

duhen marrë në mënyrë që të sigurojë mbrojtjen efektive nga diskriminimi të personave që 

pretendojnë se janë viktima të diskriminimit. Ligji “Për Mbrojtjen nga Diskriminimi”, i 

ndryshuar, nëpërmjet nenit 33/12, ka vendosur kriteret që duhet të ndjekë Komisioneri në 

përcaktimin e masës që ai jep nëpërmjet vendimeve të tij.  

 

 

PËR KËTO ARSYE: 

Mbështetur në nenin 1, nenin 7, pika 1, neni 20 dhe 21, pika 1, nenin 32, pika 1, gërma a) e 

nenin 33 të Ligjit nr. 10221, datë 04.02.2010 “Për Mbrojtjen nga Diskriminimi”, të 

ndryshuar,  

Komisioneri për Mbrojtjen nga Diskriminimi, 

V E N D O S I: 

1. Konstatimin e diskriminimit për shkak të “bindjes politike” të z. S.S., nga ana 

Bashkisë Fier. 

 

2. Në referencë të pikës 1 të këtij vendimi, Bashkia Fier të marrë të gjitha masat për 

ngritjen e një komisioni tjetër që të kryejë edhe një herë vlerësimin e banesës së 

shkatërruar nga djegia, në bashkëpunim me të dy familjet që kanë banuar në të. 

 

3. Komisioni i Vlerësimit të Dëmit të marrë të gjitha masat e nevojshme për verifikimin e 

të gjitha pretendimeve të z. S.S., lidhur me objektet, orenditë dhe materialet 

ndërtimore te banesës që rezultojnë të papërfshira në procesverbalin e konstatimit të 

dëmit të datës 24.11.2020. 

4. Në referencë të nenit 1 të këtij vendimi, Bashkia Fier të marrë të gjitha masat për 

dhënien e ndihmës së emergjencës për familjen e z. S.S. 

 

5. Bazuar në nenin 33 pika 11, të ligjit “Për Mbrojtjen nga Diskriminimi”, të ndryshuar, 

Bashkia Fier, detyrohet që brenda 30 (tridhjetë) ditëve të njoftojë Komisionerin, lidhur 

me veprimet e ndërmarra për zbatimin e këtij vendimi. 

 

6. Moszbatimi i këtij vendimi sjell si pasojë ndëshkimin me gjobë. 

 

7.  Kundër këtij vendimi lejohet ankim në Gjykatën Administrative të Shkallës së Parë 

Tiranë,  brenda 45 ditëve nga marrja dijeni. 

 

 

KOMISIONER 
 

Robert GAJDA 

 

 

 

 

 

Fusha -  Të mira dhe Shërbime 

Shkak -  bindja politike 

Lloji i vendimit  - diskriminim 

